Iago – Sut i fyw

Iago Pennod 5 adnodau 13-20     
Gweddïo mewn ffydd.

Beth wyt ti fod i wneud os wyt ti

· mewn trafferthion

· yn teimlo’n hapus

· yn teimlo’n sâl?  
Beth mae adnodau 13-15 yn dweud?  Ydy rhain yn bethau positif i ti i’w gwneud?  Wrth alw ar arweinwyr yr eglwys i weddïo trosot “ar ran yr Arglwydd ” ar bwy wyt ti’n dibynnu?  

Darllena Marc 6:13 i weld hanes disgyblion Iesu’n eneinio pobl gydag olew ac yn eu gwella nhw.

Pam fod Iago’n dweud “os ydy e wedi pechu” (adn 15) am y claf?  Beth mae pechu’n meddwl yma?  Oes dwy ystyr i adnodau 15,16?  
i) bod Iesu’n medru dy wella pan wyt ti’n sâl.

ii) ein bod ni i gyd yn sâl gan bechod (cofia’r tafod yn Iago 4:1) ac mai Iesu yw’r Meddyg Da sy’n gallu ein iacháu ni.

Ydy’r ddau beth yma’n wir?  Cofia fod popeth yn bosibl gyda Duw

· Beth wyt ti’n gwybod am Elias? Darllena’r hanesion rhyfeddol yn 1 Brenhinoedd 17:1; 18:1,41-46.

Sut mae Iago’n disgrifio cymeriad Elias? – 
     “rhywun sydd mewn perthynas ______ gyda Duw.” (adn 16)

Wyt ti’n gweld dy hun mewn perthynas iawn â Duw? Os oedd Duw yn ateb gweddi Elias bydd e hefyd yn ateb dy weddi di.  Felly gweddïa arno fe.

· Yn adn 19 mae Iago’n sôn am “un o’ch plith chi’n troi i ffwrdd?” 

Ydy e’n siarad gyda’i frodyr a’i chwiorydd yn yr eglwys? Wyt ti’n nabod pobl fuodd yn addoli ar un adeg ond sydd wedi troi eu cefn ar Iesu?  Oes cyfrifoldeb gyda ti dros dy gyd-Gristnogion?  Beth mae Iago’n dweud wrthot ti am wneud?  Pa wobr fydd Duw yn ei roi i ti os byddi di’n troi rhywun nôl ato fe?  
Gweddi:  Arglwydd, ti yw ein Duw pan fyddwn mewn trafferthion, yn teimlo’n hapus neu’n sâl.  Helpa ni i weld sut fedrwn ni helpu ein cyd-Gristnogion.  Helpa ni i weld sut allwn ni droi pobl nôl atat ti. Helpa i ni ddal ati i weddïo arnat ti bob amser.  Gofynnwn hyn yn enw Iesu’n unig.  Amen.   

